
maka kisiya

u pagenetjen kagagunuan a’en, tjengelay a matisiaba a pacun ta Kkisiya.
ulja za tisiaba demudut tua ni vuvu ugaljay a umag, avan sika ruvaik a’en a
mazua kivangvang.

nu u pacunan a kisiya pasaviri ta getjung, makeljang turi
sema valangaw. nu vaik a pasanavalj, avan nu sema takaw. nu cuayanga
semekez a palamu itua tisiaba. ljakua nu cuayanga djaljaw sa cemalivat ika
semekez. aza kisiya na pinivavaw anga tua tjuruvu a sikatagaljan a sema
tjumag, tauta na pivavaw anga tua mareka galjagalja uri kivangvang a
semamaza.

nu djemaljun ta masulem, djemavac ti vuvu mata tisiaba a kasasavan,
milimilingan tjanuaken. izua seleseleman a gadavan
nagemudjaqudjalj, kemasi ta tisiaba a tjevuta timadju, na ljeteteku ta
tjaljetjalj a na temapulju tjanuaken, manu djaljaw ravac ka djemavac, ika
nakinemenem segedalus, manguaq angata ika na secugecug a u qulu ta
kalavan aya timadju.

au u kivadagan anan ti vuvu, “nungida magati anan itjen a

makakisiya? ”, “ nu megacanga sun, maqgati anga ljevavaw!” aya temevela ti

vuvu tjanuaken. sa nakikaljavaljava’en tu djemaljun ca gadav.

izua tu ita gadaw a kadjamadjaman, kamaka tavelak tua dingwa ti
vuvu, givu timadju tu uli kacuin a’en a sema taihuku. namaleva’en
kalemangeda sa mintatulutulug. ulja nu ljevavaw ta kisiya, magati a kemasi
tua gezung a ljemizaw tua maretimalji a nanemanga. maqgati a keman ta
maljian a kakanen, veneli tua vaquan a vangavangan, kemava tua bulay a
kava.

U pagenetjen anan tua sipuita a ljevavaw ta kisiya, izua gaca a zaing
matu cemelalaq nu ljetaladj ta getjung nua gadu, nu cemalivat tua malji a
tisiaba, u kivadagan ti vuvu tu anema ngadan imaza. ka djemaljun i cesang,
Izua paveliveli tua bintu i sasaw.cuayanga za kisiya cemalivatlivat, kimaya
izua tjelu a puluq a tisiaba, pakata gezung sa pacun a pasasaw liaw a
ljavavavavaw a umag, djemaljun anga men i taihuku.

“megacanga sun, uri patagilj anga sun a kitulu imaza” aya ti vuvu. ka
lemangda’en gemaung a’en sakamaya. tazua nasaljinga’en tu cemikel a
sema ginaljan. patje tucu, kana ljevavaw’en ta Kisiya mapacgenetj za u

Kinaciurang kata u vuvu, ika madraudraw.

